
10.880 korrikalari abiatu eta 10.860 iritsi; hori izan da Behobia-Donostia probaren arrakasta 


erredakzioa - DONOSTIA 

Chema Martinez eta Rael Kimayo izan ziren garaileak eta Mike Power, Israel Garcia, Iratxe Aranburu eta Alma De Las Heras haiekin batera podiuma igo zirenak. Merezi, ordea, denek merezi zuten podiumera igotzea. Batzuek korrikalari azkarrenak izan zirelako, besteek aurreko urteetako markak ondu zituztelako eta gehiengoak, proba bukatzea lortu zuelako. Proba bukatze hutsa meritu handiko lorpena baita. Ezin da ahaztu, bestalde, Behobiatik Donostiara 20 kilometro luze daudela. 

10.880 lagun abiatu ziren igande eguerdian eta 10.860 iritsi Donostiako helmugara. 20 lagun bakarrik erretiratu ziren. Datu ikusgarria, eguraldia ere apropos-aproposa ez zela aintzat hartuz gero. 8-9 graduko hozberoa eta euria goian-behean, ibilbideko bigarren zatian batez ere. Izena eman eta abiatu ez zirenak, aldiz, 620 izan ziren.Lehiaketari berari dagokionez, Chema Martinez espainiarra eta Rael Kimayo kenyarra izan ziren garaileak. Martinezek proba hasi eta berehala hartu zuen burua eta bakar-bakarrik egin zituen azken 18 kilometroak. Jendearen txaloak jasoz eta eskertza keinuak egiten, garaipena hasiera-hasieratik ziurtatu baitzuen. 1.02.11 egin zuen garaileak, Alberto Juzdadoren markatik urrun (59.19). Emakumezkoetan Rael Kimayok zazpi segundoko aldea kendu zion Iratxe Aranburu zarauztarrari. 

Berrikuntzak hurrengo urterako 

Fortuna kirol elkarteko antolatzaile taldea pozik mintzatu da lasterketako bilakaerarekin. Txingorra egin zezakeela eta arduratuta egon omen ziren, baina ostera, eguraldia txar-txarra ere ez zela izan ikusi zuten. 2006. urtean irail erdialde aldera irekiko dute izena emateko epea, proba korritu baino bi hilabete lehenago, eta 12.000 laguneko langa jarri. Izena eman eta korrituko ez dutenek ere euren dortsala uzteko aukera izango dute. Ekintzaz Lagundu GKEak, korrikalarien txipei esker, 7.840 euro lortu dituela ere azpimarratu nahi izan du Fortunak. 

